
КЕРЕШ
Әмирхан Еники – татар әдәбиятын күп төрле әдәби типлар, тормышчан образлар белән баеткан язучы. Аларда әдип заманы героеның катлаулы язмышын, каршылыклы характерларын күрсәтә. Әдипнең иҗат дөньясы киң һәм күпкырлы. Ул – кешеләр язмышындагы, аларның үзара мөнәсәбәтләрендәге авыр хәлләрне, драматик кичерешләрне тирән аңлаучы һәм шуларны үзенә генә хас чаралар ярдәмендә сәнгать чынлыгына әйләндергән сүз остасы
.

Ә. Еники мине үз дөньясына “Әйтелмәгән васыять” хикәясе белән алып кереп китте. Бу әсәрне укып чыкканнан соң, мин аның тагын бик күп хикәя – повестьларын кулыма алдым һәм укытучым Әлфия Хамисовна белән “Әмирхан Еники әсәрләренең тәрбияви көче” дигән тема буенча эзләнү – тикшеренү эше алып барырга уйладым. Эшемнең актуальлеге шунда: югары әхлакый сыйфатлар проблемасы кешеләрне гасырлар буе борчып килгән, чөнки кешелекнең киләчәге ил язмышы, гаилә бәхете, киләчәктә гражданин булачак шәхеснең менә бүген нинди тәрбия һәм белем алуына бәйле. Максатым – әдипнең әдәби мирасы турында өстәмә материал туплау, Әмирхан Еники әсәрләрен укып, андагы темаларны, аларның тәрбияви көчен ачыклау.

Бурычларым:

· Әмирхан Еникинең тормыш юлын өйрәнү;

· Әмирхан Еники турында әдәбият галимнәренең тәнкыйть материаллары белән танышу;

· Әдипнең  повесть, хикәяләрен  укып чыгу.

Эзләнү ысулларым:

- мәгълүмат туплау;

- мәгълүматны эшкәртү;

Эзләнү объекты:  Әмирхан Еникинең төрле темаларга иҗат ителгән әсәрләре;
Эзләнү предметы:
· Әдәбият галимнәренең Әмирхан Еники  турындагы  хезмәтләре;
Гипотеза 

Мине әдәбият галимнәренең Ә. Еникигә биргән бәяләре, язучы иҗатына кызыксыну уятты. Ә. Еникинең хикәя – повестьлары шул дәрәҗәдә үзенә җәлеп итте ки: аның әсәрләрен укыганда, үзеңне шул геройлар арасында итеп хис итәсең. Язучының иҗатында әйдәп баручы темалар шактый күп. Шуңа күрә эзләнү эшемдә мин Әмирхан Еникин әсәрләрендәге темаларның төрлелеген ачыкларга, аның татар әдәбиятында тоткан урынын күрсәтергә телим.
ӘМИРХАН ЕНИКИ ИҖАТЫНДА ӘХЛАК ТЕМАСЫ

Әхлак – ул кешенең эш – хәрәкәтләрендә, көндәлек тормышында билгеле бер калыпка салынган, билгеле бер кыйммәтләрдә торган сыйфат
. 

Милләтебезгә хас әхлакый сыйфатлар – кешегә яхшылык кылу, изгелек эшләү, көчле рухлылык, кешелеклелек – Әмирхан Еники иҗатында ачык чагыла. Ә. Еникинең “Матурлык” хикәясендә ана белән бала арасындагы илаһи матурлыкны күрсәтә: тышкы кыяфәте ямьсез ана белән аның тәрбияле, әхлаклы улы арасындагы ягымлы мөнәсәбәт сокландыра да, гаҗәпләндерә дә. Егет өчен тышкы матурлык әһәмиятле түгел. Иң мөһиме – кешенең рухи дөньясы бай булсын, уй – хисләре саф, күңеле чиста булсын. Үзе шундый булгач, Бәдретдин башкаларны да шулай итеп күрергә тели. Соңрак шәкертләр дә Бәдретдиннең әнисен ямьсез итеп түгел, ә сөйкемле, саф күңелле кеше итеп кабул итәләр.  Юк,  ямьсез була алмый ана кеше, матур ул, бик матур! Автор Бәдретдин образы аша кешедәге иң югары, олы матурлык буларак  эчке  матурлыкны күрсәтә. Чыннан да, әһәмият тышкы матурлыкта түгел, ә күңелдә, йөрәктә, уйларда. Гаиләдә ана – иң олы, иң изге шәхес, кешелекнең төп тоткасы. Ана мәхәббәте игелекле, эчкерсез, бернинди таләпләр дә куймый торган гаҗәеп зирәк, керсез мәхәббәт.

Ә. Еники шушы “Матурлык” хикәясенең исеменә салынган күңел дөньясының матурлыгын, рухи халәтне, әхлакый сыйфатларны ана белән бала арасындагы “тирән мәхәббәт дәрьясын”  һәркем аңлый алырлык, үзе аша уздырып тоемларлык итеп ача алган.

Фәкыйрь генә яшәүче кешеләрнең өйләрендә шәкертләр моңа кадәр күрмәгән матур әхлакый сыйфатларны очраталар. Шушы хәерче гаиләдә мәхәббәт, бер – берсен хөрмәт итү, ярату белән тулы икән. 

Күләме әллә ни зур булмаган хикәядә Ә.Еники гап – гади күренеш аша ана белән бала, бала белән туганнар, дуслар арасындагы олы хисне сурәтләп, сөйләп бирә.  Ул шушы әсәрендә татар халкына хас булган әхлакый сыйфатларны күрсәтә алган.

Ә. Еникинең “Бала” хикәясендә вакыйга сугышка кереп баручы солдат Зарифның адашып калган бала белән очрашуы сурәтләнә. Озак йөрүдән елап арыган кызчыкның куркулы моңсу йөзе, учындагы бер – ике бөртек җир җиләге тәлгәше бер мәлгә аның фаҗигасен ачып куя. Хикәя бала белән очрашкан солдатның киеренке һәм каршылыклы хисләр агымыннан тора. Әсәрдә бирелгән бу гади генә сюжет кешедә булган иң әһәмиятле сыйфатларны ачуга хезмәт итә: балаларга мәхәббәт, кеше кайгысына битатаф булмау, үз тормышын куркыныч астына куеп башкаларга ярдәм итү. Зариф баланы калдырып китсә дә, аның кешелеклегенә зыян килмәс шикелле; чөнки солдатның ротасы белән сугышка китеп барышы. Ул, иң беренче чиратта, үзенең сугышчан бурычын үтәргә тиеш бит. Ләкин бу беренче карашка гына шулай, чөнки бала бик кызганыч хәлдә, адашып калган. Ярдәм итмәсә, солдатның вөҗданы нишләр, газаплы йөрәге белән ул ничек яшәр?.. Һәр  очракта да солдатның үз язмышы да кыл өстендә. “Беренче хәрәкәте аның ротасы артыннан китү өчен юлга таба борылу булды. Ләкин ул бер адым атламастан, кинәт балага таба борылды, ашыгып аның янына барды да җитез генә күтәреп алды... ул баланы акрын гына күкрәгенә кыса, аркасыннан сыйпый... Һәм аның йөрәге төбеннән әйтеп биреп булмый торган сөенечле бер ярату хисе җылы дулкын булып күтәрелә бара иде...”
 

Ә. Еники кеше күңеленең шундый киеренке мизгелләрен укучы күңеленә җиткерә алуы белән төрле уйларга – намус, кешелеклелек, әклак  төшенчәләренә юл ача. Бөек әдибебез эчке матурлыкны күрсәтә белгән әсәрләре белән безнең күңелдә әхлак, рухи байлык, мәрхәмәтлелек, миһербанлык кебек әхлакый сыйфатларны, һичшиксез, тудыра алачак.
ӘМИРХАН ЕНИКИ ИҖАТЫНДА СУГЫШ ТЕМАСЫ

Сугыш елларында татар халкы да тугандаш халыклар белән бер сафта торып явыз дошманга каршы батырларча көрәште.

Язучылар Бөек Ватан сугышы елларында үзләренең гражданлык бурычларын намус белән үтәделәр. Әдипләр Ватан азатлыгын саклап кан койган сугышчыларның батырлыгын, тылдагы хезмәт ияләренең тиңдәшсез ныклыгын, рухи күтәренкелеген, аларның мәңге үлмәс батырлыгын үз әсәрләрендә тасвирладылар.

Әмирхан Еникинең сугыш турында язылган хикәяләрнең нигезендә үзенә бер үзенчәлек ята. Әдип турыдан – туры сугыш кырында барган вакыйгаларны сурәтләми. Ул сугышның кеше психологиясенә ни рәвешле тәэсир итүенә игътибар итә. Сугыш китергән ачы хәсрәт  “Бала” , “Ана белән кыз”, “Мәк чәчәге” нәсер – хикәяләре язучы тарафыннан оста тасвирлана. Ә.Еникинең әлеге хикәяләрендә үлем рәхимсезлегенә капма – каршы итеп, яшәү көче, кешенең мораль ныклыгы куела.

 Әмирхан Еники сугыш афәтен кеше күңеленә тирән үтеп керерлек итеп сурәтләгән. Аның гаҗәеп бай рухи дөньясы укучыларны үзенә җәлеп итә. Ә. Еники үзенең “Бала” (1941), “Ана һәм кыз” (1942), “Бер сәгатькә” (1942), Мәк чәчәге” (1944)  нәсер – хикәяләрендә суыш фаҗигаләрен сурәтли. Аның фронт шартларында язылган әлеге хикәяләре – үзенә бер төрле рухи нәфислек бөркелгән кыска, киеренке сюжетлы әсәрләр буларак үзенчәлекле.

Сугыш шартларында Әмирхан Еники яшәү һәм үлем, олы җанлылык һәм кешелексезлек, гаделлек һәм намуссызлык, бөеклек һәм түбәнлек төшенчәләрен дөнья, ил, җәмгыять язмышлары белән үлчәргә өйрәнә. Шуңа мисал итеп, “Бер генә сәгатькә” хикәясен китерергә мөмкин.

...Сугыш вакыты. Галимҗан абзый белән Мәрьям апа да улларын моннан ике генә чакрымдагы станциядән сугышка озатканнар. Өй тәрәзәләре әнә шул тимер юл тарафына карап тора. Моңа кадәр Мәрьям апа үтеп йөрүче поездларга игътибар да итмәгән. Хәзер исә аның тәрәзәдән әлеге юлга карап кына утырасы килә. Уллары әйләнеп кайтмасмы? Әдип хикәяләүне әнә шулай башлый.

Шушындый хәл-әхвәлне сурәтләп, психологик җирлек әзерләгәннән соң, вакыйгалар барышы бик кызуланып китә. Көтмәгәндә ананың кече улы  Гомәр кайтып керә. Үтеп барышлый гына тукталган. Бер генә сәгатькә. Малаеның кинәт кайтып керүе – үзе дә каушатып җибәрә торган вакыйга. Сугыш вакытында исән-сау алдына килеп бассын әле! Кайсы гына ананың йөрәге кузгалмас бу хәлгә? Күңел, хис киеренкелеген кузгатып җибәрә торган бер сәбәп бар – ул да булса малайның бик аз вакытка – нибары бер сәгатькә кайтканлыгы билгеле була. Моны белеп ананың кулыннан эш төшә, аптырап кала. “И, Ходаем, мунча да кереп өлгермәс микәнни”
 диюе ананың каушап калуының тирәнлеген күрсәтә.Улы мунчада керсен,чәй-коймак белән дә ризыклансын, ата-анасы белән дә иркенләп сөйләшергә дә өлгерсен...

Бер сәгать – алтмыш минут.Ул тиз генә үтеп тә китә. Ана улын әллә күргән, әллә юк. Боларның һәммәсе төштә генә булган сыман. Иртәгесен ул килененнән “Гомәрем ничә чынаяк эчте әле?”, “Гомәрем катыкны яратып ашадымы икән?”, “Гомәр нәрсә диде әле?” дип сорап-сорап куя. Болар – шушы халәтне кичергән кеше өчен табигый сораулар. Аның халәтендә башкача да була да алмый.

Әлеге көтелмәгән кайтып керү тагын бер кешенең күңелен астын-өскә тузгытып җибәрә. Гомәрнең сөйгән кызын бер генә сәгать эчендә табып өлгерә алмыйлар. Инде ул станциягә килеп җиткәндә, поезд китеп тә барган. Галимҗан абзый һәм Мәрьям апа аны үзләре белән авылга алып кайтырга телиләр. Әмма кыз кайтмый. Язучы кызның бу вакыттагы халәтен менә болай сурәтли: “Ул беркемгә дә үпкәләми дә, беркемгә дә ачуланмый да иде. Хәтта сөйгәне Гомәрне күрми калуының никадәр үкенечле булуы турында да юньләп уйламый иде. Ул бары йөрәге төбеннән күтәрелгән, бөтен тәне буйлап йөргән тиле ярсуны баса алмыйча газаплана. Ахырда ул башын кинәт тез өсләренә сала һәм һичбер тыелусыз, юка пальтосы аша түгәрәкләнеп, тыгызланып торган иңбашларын калтырата – калтырата елап җибәрә”
.

Бу хикәядә, алда әйтеп үтелгәнчә, сугыш үзе сурәтләнми, ләкин аның барлыгы һәм кешеләр язмышына нинди тәэсир ясавы ачык сизелеп тора.

“Бер генә сәгатькә” һәм “Ана һәм кыз” хикәяләрендә авыр югалту, бәхетсезлекләр. Корбаннар фондында кешеләрнең тирән кичерешләре, характерның каядыр эчкә яшеренгән сыйфатлары, ныклыгы яисә үтә кыен сорауларны үтәргә өйрәнүе сурәтләнә. Сугыш темасы мондый хикәяләргә якыннарны югалту ачысы, аерылышу сагышы рәвешендә килеп керә.

“Ана һәм кыз” хикәясендә исә Рәхиләнең эчке табигате бирелә. Сугыш чорының рәхимсезлеге гади генә бер гаиләдә тасвирлана. Кара хәсрәт, кайгы ана йортының ишеген кага. Ничек әйтер ул авыру әнисенә бу хәбәрне, кайгыдан көч табар? Авыру ана түзә алырмы? Юк, бу аяныч хәбәрне Рәхилә анасына әйтми. Сөекле энесенең фронтта һәлак булуы турындагы шомлы хәбәрне Рәхилә анасына әйтми. Сөекле энесенең фронтта һәлак булуы турындагы шомлы хәбәрне Рәхилә каты авыруы хәлендәге әнисеннән яшереп торырдай көч таба.

Автор бу Ана образы аша бөтен илдәге Аналарны күрсәтә. Алар бит бик күп. Аларның да уллары, ирләре сугыш кырында ятып калган, тик Аналар көчле булганнар. Ашарга ашлары, кияргә киемнәре булмаса да яшәгәннәр. Ил белән күргән кайгыны ил белән күтәргәннәр, бер-берсен юатканнар. Бу – үзе бер җиңү түгелме?!

Сугыш чоры хикәяләренең иң матур, мәгънәви яңарышы булган – “Мәк чәчәге” нәсере – фәлсәфи мәгънәдәге әсәр. Бу әсәр мәк чәчәгенең монологы. Кешегә – узып баручы солдатка  мөрәҗәгать итеп сөйләве. Киң авызлы тирән бомба чокырының төбендә үсеп утырган мәк чәчәге зарлана: ялгыз ул, әйләнә-тирәсендә биек тау кебек ком өеме, аңа берни күренми, торган җире буш, җансыз.Тыныч тормышта бакчаның гүзәллеген, җиләк-җимешләргә бай булуын, җир өстеннән үткән дәһшәтле сугышның барлык гүзәллекне юкка чыгаруын хәбәр итә. Әмирхан Еники ике төрле яшәешне капма-каршы куеп, сугыш фаҗигасен ача. Сылу чәчәк булып утырган мәк аша яшәешенең тантана итүен раслый.

Җыеп әйткәндә, Ә.Еники хикәяләренең төп геройлары гади хезмәт кешеләре. Әдип дәһшәтле сугыш чорына туры килгән халыкның рухи халәтен ача. Сугыш вәхшәтен кеше күңелендә барган кичерешләр позициясеннән чыгып яктырта. Ул алып килгән фаҗигаләрнең кеше тойгыларына тәэсирен тасвирлый.
ӘМИРХАН ЕНИКИ ХИКӘЯЛӘРЕНДӘ АНА ҺӘМ БАЛА МӨНӘСӘБӘТЕ

Ана –ул дөньяда иң бөек кеше. Алар бик куп күренекле шәхесләрне, галимнәрне, укытучыларны, табибларны тудырган. Укучыларда баласына йөрәген ярып бирергә әзер торучы аналарны рәнҗетмичә, аларга шәфкать, игелек күрсәтеп, изге гамәлләр кылып яшәргә өйрәтү максатыннан классик язучыбыз Әмирхан Еники иҗатының тәэсире бик көчле.

“Күздән яшь китерә, бәгырне телгәли аның әсәрләре...Гүяки  каләмне язу карасына түгел, ә бәлки хискә-моңга-сагышка манып язылганнар. Аның әсәрләрендә, мон – сагыш белән бергә, сине сафландыра һәм пакьләндерә торган рухи көч тә бар... Шуңа да җаныңны кая куярга белми бәргәләнгәндә, кулыңа Ә. Еники әсәрләрен аласың” ди аның әсәрләре турында тәнкыйтьче Фәрваз Миңнуллин.
 “Ана һәм кыз” хикәясе табигатьнең гүзәллеген: күкнең бөеклеген, кояш нурларының яктылыгын, муллылыгын, шифалы яңгыр алып килгән чисталык, сафлыкны сурәтләүдән башлана. Рәхиләнең әнисенә булган күңел җылылыгы, олы җанлы, мәрхәмәтле күңел дөньясы бу. “Ана күптән каты авыру, һәм ул бу урынга яңадан тормаска ятканлыгын белә.” Рәхилә ананың соңгы көннәрен, сәгатьләрен мөмкин кадәр җиңеләйтергә тели –Хәсәннең үлү хәбәрен әнисенә әйтми. Ана җилкәсенә төшәчәк кайгы-хәсрәтне дә үз өстенә ала.

Ана бик җайлап, ашыкмыйча гына, үзе үлгәч, балалары ничек тату яшәргә тиешлекләре турында Рәхиләгә күңелендәге теләкләрен, сүзләрен сөйли. Кызы аны сабыр гына тыңлый, әнисенә вәгъдә бирә. “Һәм ана үз нәүбәтендә кызына тулы ихтирам күзләре белән карап:

· Рәхмәт, кызым, мин сиңа ышанам!- диде.” Һәм авыру ана бала тынычлыгы белән йоклап китә. Ул дөньядан шул тыныч күңел белән китә. Аналарның васыятен ишетеп, ризалыгын алып калу – үз гомеренә җитәчәк җан тынычлыгы, гомерләр буена кабатланып торган мәңгелек проблемаларның берсе бит ул.

“Ана һәм кыз” белән “Бер генә сәгатькә” хикәяләре - якыннарын югалту ачысы һәм аерылу фаҗигасе, сагышы ягыннан үзара аваздашлар. Аналарга хас булган сагыну, көтү, юксыну хисләрен хикәянең башларында очратабыз. Әлеге хисләрне өч улын сугыш кырына озаткан Мәрьям карчык кичерә. Аның элек станциягә  бара торган юлны күзәтә торган гадәте булмый. Аны шул якка борылырга мәҗбүр иткән сәбәп – өч улының әлеге юлдан фронтка китүе. Улларыннан зарыгып хәбәр көтүче ананың күзләре дә, йөрәге дә алар кайтыр тарафка юнәлгән.

 
Фронттан һич көтмәгәндә кайтып кергән Гомәр аз вакытка булса да барысын да үзгәртә. Көтелмәгән очрашу халәтендә ана бөтенләй югалып кала. “Бер генә сәгатькә” хикәясендәге Мәрьям абыстайның улы белән аерылышу мизгелендәге катлаулы кичерешләрне әдип болай сурәтли: “Соңра Гомәр әнисенә карый. Ул әнисенең шундый бер тирән газаплы мәхәббәт белән сүзсез караган иде тулы күзләрен очраткан, ирексездән алга омтылып, аның кечкенә җиңел гәүдәсен  күкрәгенә кыса.”

Бу күрешү инде картаеп баручы Мәрьям абыстайга тереклек суы кебек тәэсир итә. Аның киләсе очрашуга өмете - ышанычы ныгый.

 
Язучы матурлыкны, ул тышка ямьсезлек, хәтта гариплек артына яшергән булса да, тоя һәм күрә белә. Беренче карашка кечкенә, әһәмиятсез булып күренгән нинди генә вакыйга турында язмасын, Ә.Еники ул һәрчак күренешнең асылына төшенергә, фактның фәлсәфи мәгънәсен ачып бирергә тырыша.

  “Матурлык” хикәясендә җәйге ялга кайтышлый шәкертләр Бәдретдингә тукталып, чәй эчеп чыгалар. Ләкин шушы гади күренеш аша әдип никадәр тирән хисләрне сөйләп, хикәяләп бирә. Соң чиккә җиткәч, ярлылык шәкерт әнисенең рәхимсез чәчәк авыруыннан ямьсезләнеп калган йөзе сурәтләнә. Скрипканың көе шәкерт күзәткән тормыш картинасының контрастын күзалларга ярдәм итә. Бер яктан, “кыш буе мәдрәсәдә кибеп яткан шәкертләр”, икенче яктан, “чиксез якты җылыкай дөнья”. Авторның күрсәтергә теләгәне – хозур табигать яки фәкыйрь тормыш күренеше түгел, бәлки ана белән бала арасындагы мәхәббәтле мөнәсәбәт. Менә Бәдретдин әнисенә багышлап “Салкын чишмә” көен башкара. “Шадра, чалыш, акайган күзле йөзенә генә карап, ул скрипканы уйнады. Аның бу аз гына моңсу уйчанлык, яшерен генә кызгану белән өртелгән җитди карашында әнисенең өзелеп ярату гына түгел, аны беткәнче аңлау, кадерләү, юату сизелеп тора кебек иде”. Әлеге мизгел укучы күңелендә туган соңгы шикләрне, уңайсызлыкларны юып төшереп, әнисе белән Бәдретдин өчен горурлык хисләре уята. Хикәядәге матурлык – ана белән баланың бер- берсен өзелеп яратуларында, беткәнче аңлау, кадерләү, юатуларында.1960 нчы елларда язылган бу хикәя бүгенге көндә дә яратып укыла, җанны айкый.

 Ә менә “Әйтелмәгән васыять” хикәясендә Акъәби һәм аның балалары арасындагы каршылык үзәктә тора. Акъәбинең бөтен гомере Юлкотлы авылы халкы күзалдында үтә. Ул гомере буе ап-ак күңелле булган. Шуңа күрә авыл халкы шундый матур исем биргән. Сабыр холыклы, тыйнак карчык, соңгы көннәрен гомер кичергән җиреннән аерылып, Уфадагы балалары карамагында яшәргә мәҗбүр. Ул гомере буе хәләл көче белән көн күргән киң күңелле хезмәт кешесе. Акъәбидә ата – баба җирендә тәрбияләп үстергән халкына, туган теленә сокланып килгән гореф- гадәтләренә, мәдәни байлыкка карата сакчыл, ихтирамлы караш тәрбияләү турында васыять әйтеп калдыру теләге көчле. Ләкин балалары Акъәбинең тавышсыз-тынсыз аерым бүлмәдә ятуын артыграк күрәләр. Берсе дә аны борчыган эч серләре белән кызыксынмый, хәтта хәл белүләре дә коры, формаль килеп чыга. Үзләрендә алар карчыкка авыруын җиңелрәк кичерергә ярдәм итәләр сыман. Әмма иң мөһиме – аның җанын давалау ягын оныталар. Нәтиҗәдә,  яшьләргә әһәмиятле киләчәкнең нигез ныклыгы өчен җирлек булырлык кыйммәтле васыятен үзе белән бергә җир куенына алып китә.

Хикәяләрдәге аналарның һәрберсе үзенә бер мохиттә, үзенә бер эпизод-вакыйгада. Төрле вакытларда катнашсалар да, бер дөнья кешеләре булып күңелдә калалар. Җир йөзендә аналар бик күп, төрлеләре бар: бәхетлеләре дә, бәхетсезләре дә... Ләкин  аларны берләштергән уртак сыйфат бар: алар барысы да бала дип яшиләр, алар өчен кайгыралар, борчылалар, балаларын сагыналар. Нәкъ мәкальдәгечә: “Бу дөньяда бал татлы, балдан да бала татлы”.

 
Тормыштагы төрле каршылыклар, көтелмәгән хәлләр, бәхетле мизгелләрдә ана һәм бала кичерешләре, алар күңелендә хисләр байлыгы әсәрдән әсәргә күчеп, Әмирхан Еники иҗатын бербөтен итеп балкып торалар.

ЙОМГАКЛАУ


Татарстанның халык язучысы, Габдулла Тукай исемендәге дәүләт бүләге лауреаты, бөек әдипнең трмышы һәм иҗаты – чын Шәхес булу. Намуслы яшәү үрнәге булган Әмирхан ага Еники бай мирас калдырды.


Аның “Матурлык”, “Бала”, “Әйтелмәгән васыять”, “Ана һәм кыз”, “Бер генә сәгатькә”, “Мәк чәчәге” әсәрләрен зур кызыксыну белән укып чыктым. Әмирхан Еники әсәрләре халыкка, туган телгә мәхәббәт, кешегә ихтирам, хөрмәт, шәфкатьлелек тәрбияли. Ул үзенең әсәрләрендә күптөрле темаларга кагыла. Аны кеше язмышы, аның рухи дөньсы, күңел дөньясы күбрәк кызыксындыра. Язучы кеше күңеленең сафлыгы, гүзәллеге, пакълеге өчен көрәшә. Ә.Еникинең нәзакәтле иҗаты – бөтен Россиянең әдәби казанышы, мәдәни горурлыгы.
Әмирхан Еники әсәрләре – зур тәрбия көченә ия булган әсәрләр. Аның әсәрләре һәр кешенең өстәл китабы булырга лаеклы. Әсәрләре генә түгел, ә аның тормышы ук югары әхлак үрнәге. Ә.Еники халкыбызның акылын, зирәклеген, намусын гәүдәләндерелгән олуг әдипләребезнең берсе. Ул үзенең әсәрләрендә фәлсәфи үткенлек, психологик тирәнлек, алдан күрүчәнлек, сәнгати камиллек белән әхлакый – этик мәсьәләләрне югары күтәрә. Әсәрләрендә кешеләрнең язмышы, борчу – кайгылары, көнкүрешләре генә сакланып калмый, ә бөтен эчке дөньясы, уй – фикерләре, хисләр диңгезе чагыла. Әмирхан Еники кешеләрнең эчке кичерешләрен, хис – тойгыларын, күңелнең кадерле серләрен, үзәк өзәрдәй сагышны сөенеч һәм көенечләрен үзенә генә хас булган язу алу ярдәмендә күрсәтә белә.

Әмирхан аганың кайсы гына әсәрен алсак та, милләтебезнең затлылыгын, татарларга хас акыллылык, сабырлык үрнәкләрен күрәбез. Яраткан язучыбыз үзенә генә хас осталык белән бу асыл сыйфатларны бүгенге буынга тапшыра. Шушы әзер хәзинә безнең күңелебездә урын алырга тиеш. Әмирхан Еники әсәрләрен укып үскән буын милләтебезгә беркайчан да тап төшермәс.

